
Na Ngambo Mosusu Ya Ezipelo Na Ntango

Mokolo moko na pokwa nalalaki na mbeto. Pe
na. . .nalalaki, pe nalotaki ete Yozefu azalaki kobela, pe
namemaki ye na maboko na ngai mpo nabondela mpo
na ye. Pe ntango nalamukaki, nabulunganaki mayele.
Namilobelaki: “Boye, mbala mosusu Yozefu akobela”.

Bongo natalaki, elilingi moko moke, moindo, ezalaki
koleka liboso na ngai, ya langi oyo ezalaki lokola shokola.
Pe emonanaki lokola ete ezalaki ngai. Natalaki yango. Pe
moto moko alataki pembe azalaki kolanda yango, ezalaki
Ye. Nabongolaki moto epai na mwasi na ngai, mpo
namona soki alamukaki, mpo nalakisa ye, soki akokaki
komona emononeli yango. Kasi azalaki kolala.

Nalobaki : “Oo, nayoki mawa, Nkolo. Boye, yango nde
bomoi na ngai. Esengelaki ete Opusa ngai na oyo nyonso
nasalaki. Mbala nyonso eloko moko ezalaki kosalema,
nazalaki kokanisa ete ezalaki kouta epai na Yo. Kasi
nasosoli ete ezalaki nde Satana oyo azalaki komeka
kopekisa ngai kokende liboso”. Nalobaki: “Soko bobele
Okokaki kokamba ngai”. Ezalaki ngai kotala, namonaki
elongi oyo eleki na bonzenga oyo naino namona epai na
moto ata moko te. Azalaki liboso na ngai, Azalaki kotala
na nsima. Atombolaki loboko pe Asimbaki oyo ya ngai, pe
abandaki kotambola na ngambo oyo. Emononeli
elimwaki. Na ntongo ya lomingo loleki, nazalaki,
nalamukaki na ntongo makasi. Oyo wana, ezalaki mokolo
ya mposo, emononeli yango. Na. . .

Namitungisaka ntango nyonso, nakanisaka ntango
nyonso na liwa. Lokola nakomi na mibu ntuku mitano,



ntango na ngai ezali te...nandimaki te ete etikalaki
ntango molayi mpo na ngai. Nazalaki komituna ndenge
nini nakozala kati na teofani, nzoto ya lola. “Ekoki
kosalema ete namona baninga na ngai ya bolingo, pe,
toloba, ete namona mwa lipata ya pembe koleka, pe
naloba : ‘Ndeko Neville ye wana’, to, akoka te koloba :
‘Mbote, Ndeko Branham’? Pe ntango Yesu akoya, na
bongo nakozonga lisusu moto”. Nazalaki kokanisa
mbala mingi bongo.

Nazalaki kolota ete nazalaki na elimwelo na moi.
Pe nazalaki kokatisa mwa elanga ya armoise, mwasi na
ngai azalaki elongo na ngai, tokendeki kolobo truite.
Natelemaki pe—pe nafungolaki lopango. Pe likolo
ezalaki mpenza kitoko. Ezalaki na lolenge moko te
lokola awa na lobwaku. Ezalaki bule, na mapata kitoko
ya pembe. Pe nalobaki na mwasi na ngai, nalobaki:
“Tosengelaki koya awa, kala, molingami”. Alobaki :
“Tosengelaki, mpo na bana, Billy”. Nalobaki:
“Ezali...” Pe nalamukaki.

Namilobelaki: “Nazali kolota mingi! Nazali
komituna mpo na nini?” Nakitisaki miso, alalaki pene
na ngai.

Nafandaki pe natiaki mokongo na coussin na ngai,
lokola mingi kati na bino bosila kosala yango, natiaki
moto na mo—moto ya mbeto, maboko nsima na ngai. Pe
natikalaki wana boye. Namilobelaki: “Malamu, nazali
komituna ndenge nini ekozala, na ngambo mosusu. Nasili
kokokisa mibu ntuku mitano, pe naino nasali eloko moko
te. Soko bobele nakokaki kosala eloko moko mpo nasunga
Nkolo, mpo nayebi ete nakozala lisusu moto oyo asengeli
kokufa te. Katikati ya bomoi na ngai esili koleka, to pe,

koleka katikati mwa moke. Ata soko nakomi mobange
lokola bato ya libota na ngai, ata bongo, katikati ya bomoi
na ngai esili koleka”. Natalaki zongazonga. Natikalaki
wana, pene ete natelema. Ezalaki penepene na ngonga ya
nsambo. Namilobelaki: “Nakanisi ete nakokende na
ndakonzambe, na ntongo oyo. Ata soko mongongo na ngai
ebebi, nakolinga koyoka Ndeko Neville koteya”.

Na Dbongo, nalobaki: “Molingami, olamuki?”
Alalaki makasi mpenza.

Nalingi te ete bozanga likambo oyo. Ebongolaki
ngai. Nakoki kozala Ndeko Branham moko oyo
nazalaka te.

Pe natalaki. Pe nayokaki Eloko moko, oyo ezalaki
kozongela koloba: “Ozali bobele kobanda. Koba
etumba. Koba bobele kopota kino na suka”.

Naminingisaki moto mwa moke. Namilobelaki :
“Boye, emonani lokola ete ngai nde nazali kokanisa
yango”. Oyebi, ekoki kosalema ete okanisa makambo.
Pe namilobelaki: “Emonani lokola ete nazali bobele
kokanisa yango”.

Elobaki: “Koba etumba. Koba kokende liboso.
Koba kokende liboso”.

Namilobelaki: “Mbala mosusu ngai nde nalobi
yango”. Namisuaki mbebo, pe natiaki loboko na monoko.

Pe ezongelaki lisusu, ezalaki koloba : “Koba bobele
kopota kino na suka. Soki oyebaki oyo ezali na suka ya
nzela!”

Pe ezalaki lokola nazalaki koyoka Graham
Snelling, to moto moko, koyemba loyembo boye.
Bayembaka yango awa, Anna Mae pe bino banso.

Nazali na mawa pe mposa ya mboka,
nalingi Yesu.

Nalingi koyoka ngonga kitoko ya
ebombamelo kobeta.

Ekongengisa nzela na ngai pe
ekosilisa kobanga.

Nkolo, tika ngai natala na ngambo
mosusu ya ezipelo na ntango.

Boyoka yango koyembama awa na ndakonzambe.

Na bongo nayokaki Mongongo moko koloba :
“Okolinga komona na ngambo mosusu ya ezipelo?”

Nalobaki : “Ekosunga ngai mpenza”.

Na bongo natalaki. Na mwa ntango moke, na...
Mbala moko nazuamaki na esika moke ya kokita.
Natalaki na nsima, pe nazalaki wana, nalali na mbeto.
Namilobelaki : “Oyo ezali kokamwisa ngai”.

Malamu, nalingi te ete bolobaloba likambo oyo. Oyo
nalobi ezali mpo na lingomba na ngai, to mpo na bampate
na ngai oyo nazali mokengeli na bango. Soki ezalaki, soki
nazalaki kati na nzoto na ngai to libanda na nzoto na ngai,
to pe komemama, ekeseneki na bimononeli nyonso oyo
namona. Nakokaki kotala Kuna, pe nakokaki kotala awa.

Pe ntango nakomaki na Esika moke wana, naino
namona bato ebele bongo ata mbala moko te koya na
mbangu epai na ngai, na kogangaka : “Oo, ndeko na biso
wa bolingo!”

Natalaki. Pe bilenge basi, penepene na mibu ntuku
mibale, uta mibu zomi na mwambe kino ntuku mibale,
koyamba ngai pe koganga : “Ndeko na biso wa bolingo!”

Pe tala bilenge mibali oyo bazalaki koya, na makasi
ya bolenge. Miso na bango ezalaki kongenga lokola
minzoto kati na molili makasi ya butu. Mino na bango
ezalaki pembe lokola mangiliti. Pe bazalaki koganga,
koyamba ngai, pe koganga: “Oo, ndeko na biso wa
bolingo!”

Natelemaki, pe natalaki. Nazalaki  elenge.
Nabalukaki mpo natala nzoto na ngai ya konuna oyo
elalaki kuna, maboko nsima na moto. Nalobaki :
“Nazali kososola te”.

Pe bilenge basi bazalaki koyamba ngai. Nzoka nde,
nayebi malamu ete nazali koloba na lisanga ya basi na
mibali, pe nazali koloba yango na bokebi pe bopolo ya
Molimo. Mobali akoki koyamba mwasi te kozanga ete
ayoka mposa na nzoto; kasi Kuna ezalaki te. Lobi
ezalaki te, lobi pe ekozala te. Bazalaki kolemba te.
Bazalaki... Namona naino basi kitoko boye te na
bomoi na ngai mobimba. Suki na bango ezalaki kokita
kino na loketo; jupe na bango milai ezalaki kokoma kino
na makaka. Pe bazalaki wana koyambaka ngai.
Bazalaki koyamba ngai te lokola ata ndeko na ngai mei
ya mwasi, oyo afandi awa, akokaki koyamba ngai.
Bazalaki kopwepwa ngai te, nazalaki pe kopwepwa
bango te. Ezalaki eloko oyo na—nazali na
ndi—ndimbola te, nazangi maloba mpo na kolimbola
yango. “Kobonga be”, liloba oyo ekoki te. “Kitoko
koleka”, liloba oyo ekoki te, ata moke te. Ezalaki eloko
moko oyo naino. .. Esengeli bobele kozala kuna, esili.

Nazalaki kotala na ngambo oyo, pe na ngambo oyo
kuna. Pe bazalaki koya, nkoto na nkoto. Pe nalobaki :
“Nazali kososola te”. Nalobaki : “Kasi, bango...”

Pe namonaki Hope koya. Ye nde mwasi na ngai ya
liboso. Ayaki na mbangu, pe alobaki ata te: “Mobali na
ngai”. Alobaki: “Ndeko na ngai wa bolingo”, pe ayambi
ngai. Mwasi mosusu azalaki wana, oyo autaki koyamba
ngai, pe Hope ayambi mwasi yango; pe moko na moko
na bango. Na bongo namilobelaki: “Oo, awa ezali
ndenge mosusu. Ekoki kosalema te... Eloko moko
ezali...” Namilobelaki: “Oo, boye nakolinga ata moke
kozonga lisusu na nzoto oyo ya konuna?”

Natalaki na ngambo nyonso. Namilobelaki: “Oyo
nini?” Natalaki, na bokebi mpenza. Pe na—nalobaki :
“Na—nazali kososola mpenza te”. Kasi Hope azalaki
lokola, oo, mobiangami wa lokumu. Akeseneki na
bamosusu te, bobele ete azalaki lokola mobiangami wa
lokumu.

Pe nayokaki Mongongo oyo elobelaki ngai, na eteni
ya ndako, elobaki: “Oyo nde likambo oteyaki lokola
Molimo Mosantu. Oyo nde Bolingo oyo ebongi be. Pe
okoki kokota Awa te soki ozali na Yango te”.

Nakomi na kondima koleka na bomoi na ngai
mobimba, ete esengeli kozala na Bolingo oyo ebongi be,
mpo na kokota Kuna. Zuwa ezalaki te. Bolembu ezalaki
te. Liwa ezalaki te. Bokono ekoki kokota Kuna ata
moke te. Kufa, ekoki—ekoki ata moke te konunisa yo.
Pe... Bango bakokaki kolela te. Bobele esengo nde
ezalaki Kuna.

“0Oo, ndeko na ngai wa bolingo!” Pe bakamataki
ngai, pe batiaki ngai na esika moko ya likolo mingi.

Namilobelaki : “Nazali kolota te. Ntango nabaluki
namoni nzoto na ngai—ngai elali na mbeto”.

Pe batiaki ngai kuna na likolo. Pe nalobaki: “Oo,
nasengelaki kofanda awa te”.

Pe tala basi na mibali, na bonzenga ya bolenge na
bango mpenza, bazalaki kouta ngambo na ngambo,
bazalaki koganga. Pe mwasi moko azalaki wana,
agangaki : “Oo, ndeko na ngai wa bolingo! Oo, tozali na
esengo mingi ya komona yo Awa”.

Nalobaki : “Nazali kososola te”.

Pe na bongo Mongongo oyo ezalaki koloba, likolo
na ngai elobaki: “Oyebi, ekomami na Biblia ete
‘basakoli bayambamaki epai na baoyo ya bango.””

Pe nalobaki: “Iyo. Nazali kokanisa ete nasila
komona yango kati na Makomi”.

Alobaki: “Kasi, oyo ezali nde ntango oyo
okoyambama epai na baoyo ya yo”.

Nalobaki: “Na bongo bakozala solo, pe nakoki
kosimba bango”.

“Oo, iyo”.
Nalobaki: “Kasi, bazali milio na milio. Ba-
Branham bazali ebele boye te”.

Pe Mongongo wana elobaki: “Bazali ba-Branham
te. Ezali baoyo babongoli mitema na nzela na yo. Ezali
baoyo omemaki epai na Nkolo”. Alobaki: “Basi mosusu
oyo omoni kitoko mingi, bazalaki na mibu koleka ntuku
libwa, ntango omemaki bango epai na Nkolo. Ezali
kokamwa te ete baganga : ‘Ndeko na biso wa bolingo!’”

Pe bagangaki banso elongo, balobaki: “Soki
okendeki kuna te, tokokaki kozala Awa te”.

Natalaki zongazonga na ngai. Nakanisaki: “Kasi,
nazali kososola te”.

Nalobaki: “Oo, Yesu azali wapi? Nazali na mposa
makasi ya komona Ye”.

Balobaki: “Azali bobele mwa likolo, epai oyo
kuna”. Balobaki: “Mokolo moko Akoya epai na yo.
Omoni?” Balobaki: “Otindamaki, lokola mokonzi.
Bongo Nzambe akoya. Pe ntango Akoya, liboso
Akosambisa yo yengebene na oyo olakisaki bango, soki
bakoti to bakoti te ekouta na yango. Tokokota uta na
oyo olakisaki”.

Nalobaki: “Oo, nazali mpenza na esengo. Polo
asengeli kosambisama pe bongo? Petelo asengeli
kosambisama bongo?”

“Iyo”.

Nalobaki: “Boye nateyaki Liloba moko na moko
oyo bateyaki. Napengwi na Yango soko moke te, na
ngambo moko to mosusu. Esika babatisaki na Nkombo
na Yesu Klisto, ngai pe nasali se bongo. Esika balakisaki
libatisi ya Molimo Mosantu, ngai pe nasali se bongo.
Nyonso oyo balakisaki, ngai pe nasali se bongo”.

Bato wana bagangaki, pe balobaki: “Toyebi yango.
Pe toyebi ete mokolo moko, tokozonga na mabele
elongo na yo”. Balobaki: “Yesu akoya, pe
okosambisama yengebene na Liloba oyo oteyaki biso.
Nsima soki ondimami na ntango wana, pe ekozala
bongo”, balobaki, “nsima okotalisa biso epai na Ye,
lokola mbano ya mosala na yo”. Balobaki: “Okokamba
biso epai na Ye, pe banso lisanga, tokozonga lisusu na
mabele, mpo na kobika libela”.

Nalobaki : “Esengeli na ngai kozonga sasaipi?”

“Iyo. Kasi koba kopota kino na suka”.

Natalaki. Pe nakokaki komona bato, bazalaki ebele
okoki kotala te, bazalaki kokoba koya, bazalaki na
mposa ya koyamba ngai, bazalaki koganga : “Ndeko na
biso wa bolingo!”

Bobele na ntango yango, Mongongo moko elobaki :
“Baoyo nyonso olingaki, pe baoyo nyonso balingaki yo,
Nzambe apesi yo bango Awa”. Natalaki. Pe tala mbwa
na ngai ya mpiko ekomi. Tala mpunda na ngai ekomi,
etiaki moto na yango na lipeka na ngai, na kolela ya
pete. Alobaki: “Baoyo nyonso olingaki, pe baoyo
nyonso balingaki yo, Nzambe apesi yo bango, na nzela
ya mosala na yo”.

Na bongo nayokaki ete nazali kotika Esika oyo ya
kitoko.

Natalaki zongazonga. Nalobaki: “Molingami,
olamuki?” Azalaki bobele kolala.

Nakanisaki : “E Nzambe! Oo sunga ngai, e Nzambe.
Tika ete nakakola Liloba na Yo ata moko te. Natelema
ngui na Liloba oyo, pe nateya Yango. Ata eloko nini
ekoki koya, oyo ata nani akoki kosala; ba Saulo to bana
ya Kis boni bakoki kotelema, boni baoyo, baoyo kuna to
eloko nini. Nkolo, tika ete napota kino na Esika wana”.
Nsomo nyonso ya liwa. . .

Nalobi yango, Biblia na ngai liboso na ngai, na
ntongo ya lelo. Nazali na mwana moke ya mobali, ya
mibu minei, kuna, ya kobokola. Nazali na mwana mwasi
ya mibu libwa; pe moseka moko, pe natondi Nkolo mpo
ete baponi kolanda Ye. Tika ete Nzambe atika ngai
nabika ntango molai mpo na kobokola bango na
kolakisaka bango ndenge Nzambe alingi.

Pe koleka, emonani lokola koganga ya mokili
mobimba ezali koya epai na ngai, basi pe mibali ya
mibu ntuku libwa, pe ya lolenge nyonso. “Soki okendeki
te, tolingaki kozala Awa te”.

E Nzambe, tika ngai nakoba kobunda. Kasi mpo na
oyo etali liwa, nazali lisusu te na... Ekozala esengo,
ekozala kosepela, kolongwa na libebi oyo pe nsoni oyo
mpo na kokota kuna.

Soki nakokaki kosala eloko moko ya carré kuna, na
mosanda ya miliar nkama, yango, ekokaki kozala
Bolingo oyo ebongi be; na litambe moko na moko
ntango tozali koya na ngambo oyo, ezali kokoma moke,
kino ete tokoma epai wapi tozali sikawa. Na bongo
ekozala bobele elilingi mpamba ya libebi, eloko moke
oyo ezali kokebisa biso pe komonisa biso ete eloko moko
ezali na esika moko boye. Toyebi te soki Ezali nini.

Oo, baninga ba bolingo, balingami na ngai,
balingami ya Nsango Malamu, bana oyo naboti mpo
na Nzambe, boyoka ngai, mokengeli na bino. Bino,
soki nazalaki na makoki ya kolimbolela bino yango.
Maloba ezali te; nakokoka kozua yango te; nakoki pe
esika moko te. Kasi bobele na nsima ya liwa, nde
eloko oyo eleki na nkembo ezali oyo bo... Lolenge ya
kolimbola yango ezali te. Lolenge ezali te. Nakoki ata
te. Kasi na nyonso okosala, moninga, tia nyonso oyo
etikali mpembeni kino ete ozua Bolingo oyo ebongi
be. Okoma kino kolinga bato nyonso, banguna nyonso,
pe nyonso oyo etikali.

Bobele mbala moko oyo nakei Kuna, ebongoli
ngai. Nakoki lisusu soko moke te, soko moke te, soko
moke te kozala Ndeko Branham oyo nazalaka. Ata

soki mpepo eningani, ata soki mikalikali mizali; ata
soki monongi alingi kobeta ngai bondoki. Ezala ata
nini, ezali na ntina moko te. Nakokoba etumba, na
ngolu na Nzambe. Mpamba te, nateyi Nsango Malamu
na bikelamo nyonso pe na bato nyonso oyo nakokaki
koteya, koluka ete namema bango kuna na Mboka
kitoko.

Mosala yango ekoki komonana makasi. Ekoki
kosenga mpiko mingi. Nayebi te soki etikali ntango
boni. Toyebi te, nazali koloba nde mpo na nzoto. Mo. . .
Kokokana na examen ya monganga ya mokolo oyo
kuna, balobaki na ngai: “Otikali na mibu ntuku mibale
na mitano ya malamu, pe ya nzoto makasi. Ozali
makasi”. Esungaki ngai. Kasi, oo, ezalaki yango te.
Ezali yango te. Ezali nde eloko moko na kati awa.
Esengeli ete nzoto oyo ekopola elata kozanga kopola.
Ete nzoto oyo ekufaka elata kozanga kokufa.

Bana ya Kis bakoki pe kotelema. Na... Misala na
bango nyonso ya malamu, nazali na eloko ya mabe ya
kolobela yango te, bakabelaka babola pe masanga ya
lisungi. Bomikanisela, ee, Samuele alobaki na Saulo: “Yo
pe, okosakola”. Pe mingi kati na mibali wana bazali bateyi
na nguya mingi, oyo bakoki koteya Liloba lokola mikolo
na banje. Ata bongo ezalaki mokano na Nzambe te.
Nzambe nde asengelaki kozala mokonzi na bango. Ndeko
mobali, ndeko mwasi, tika Molimo Mosantu akamba yo.

Togumba mito mwa ntango moke.

Nazali mpenza na mawa pe mposa ya
mboka, nalingi komona Yesu,
Nalingi koyoka ngonga kitoko ya
ebombamelo kobeta;

Ekongengisa nzela na ngai pe
ekosilisa kobanga nyonso;

Nkolo, tika biso totala na ngambo
mosusu ya ezipelo na ntango.

Nkolo, tika ngai natala na ngambo
mosusu ya ezipelo ya mpasi pe ya
kobanga,

Tika ete namona mboka kitoko oyo
engengisami na moi;

Kondima na biso ekolendisama pe
ekosilisa kobanga nyonso;

Nkolo, tika bango batala na ngambo
mosusu ya ezipelo na ntango.

Nandimi, Nkolo, ete soki lingomba moke oyo, na
ntongo ya lelo, ekokaki bobele kotala na ngambo
mosusu ya ezipelo! Mawa ezali te kati na bango;
ekokoka pe te kozala kuna. Bokono moko te; eloko
mosusu te bobele kobonga be. Bobele mpema ya suka
nde ekaboli biso awa pe Kuna, uta na bompaka kino na
bolenge, uta na ntango kino na seko na seko; longwa na
mitungisi oyo ekoya lobi, pe na mawa ya lobi eleki, kino
na eleko be ya seko na seko kati na kobonga be.

Nabondeli, e Nzambe, ete opambola moto nyonso oyo
azali awa, soki bamosusu bazali awa, Nkolo, oyo bayebi
Yo te na lolenge ya Bolingo oyo wana. Pe solo, Tata, moto
akoki kokota na Esika ya bule wana te, soki azali na
Bolingo ya lolenge oyo wana te, mbotama ya sika,
kobotama lisusu. Molimo Mosantu, Nzambe, azali
Bolingo, pe toyebi ete ezali solo. Ata soki tolongoli
ngomba na nzela na kondima na biso, soki tosali makambo
minene, kasi soki tozali na Yango te, tokokoka soko moke

te komata na ebuteli ya monene oyo kuna. Kasi soki tozali
na Yango, Ekomatisa biso likolo ya mitungisi ya mokili
oyo. Nabondeli, Tata, ete opambola bato oyo bazali awa.

Tika ete, oyo, moto nyonso oyo ayoki ngai koloba
Solo oyo, na ntongo ya lelo, ete Yo ozali motatoli na
ngai, Nkolo, pelamoko Samuele oyo ya kala: “Nasila
kolobela bango eloko moko na Nkombo na Yo kozanga
ete ezala solo?” Bango moko bazali bazuzi na yango. Pe
nalobeli bango sasaipi, Nkolo, ete Omemaki ngai na
Mboka wana. Pe Oyebi ete ezali solo.

Pe sasaipi, Tata, soki bamosusu bazali oyo bayebi
Yo te, tika ete ezala sikawa ngonga oyo bakoloba :
“Nkolo, tia kati na ngai mposa ya kozala yengebene na
mokano na Yo”. Kokisa yango, Tata.

Pe sasaipi, bino, wana mito egumbami, bokolinga
kotombola maboko, pe koloba: “Bondela mpo na ngai,
Ndeko Branham; mokano na Nzambe kati na ngai”.

Sasaipi bobele na esika oyo ozali, na bopolo nyonso,
mpo na nini te oloba na Tata: “E Nzambe, kati na
motema na ngai, lelo, naboi makambo nyonso ya mokili.
Naboi nyonso, mpo nalinga Yo pe nasalela Yo, na bomoi
na ngai mobimba. Pe uta lelo, banda lelo, nakolanda Yo,
kati na Likomi moko na moko ya Biblia na Yo”? Soki
obatisama te yengebene na libatisi ya baklisto:
“Nakosala yango, Nkolo”.

“Soki naino nazui Molimo Mosantu te...” Ntango
okozua Ye okoyeba. Akopesa yo, Akopesa yo motema
mpio pe Bolingo oyo osengeli na yango. Oo, ntango
mosusu osalaki makambo ndenge na ndenge, oninganaki
na nzoto, ndakisa ntango mosusu ogangaki to olobaki
na minoko mosusu, yango ezali malamu. Kasi soki

Bolingo wana ya Nzambe ezali wana te, ndimela ngai
sasaipi, loba: “Nkolo, sala ete Molimo na Yo eya kino
na motema na ngai, pe na molimo na ngai, ete nakoka
kolinga pe komemia, pe kozua Bolingo oyo ya Nzambe
na motema na ngai, lelo, oyo ekomema ngai na Mboka
wana ntango nakokata motema”, wana ezali biso
kobondela. Bondela yo moko sikawa. Na lolenge na yo,
bondela, senga Nzambe akokisela yo yango.

Nalingi bino. Nalingi bino. Bino baninga mibali
na suki pembe oyo bofandi awa, bosalaki mosala
makasi pe Dboleisaki bana mike! Bino, bamama
mibange ya mpiko oyo bopangusaki bango mpizoli na
miso! Tika ete nayebisa yo solo solo boye, ndeko
mwasi, molingami, kuna na ngambo mosusu nsima na
liwa ezali bongo te. Nandimi na ntembe te ete Yango
ezali awa. Ezali bobele mosanda oyo tozali kobika
kati na yango. Awa tozali bobele kobika kati na
libebi.

“Tika ete mokano na Yo, Nkolo, ezala mokano na
ngai”. Bondela, wana ezali biso kobondela elongo.

Na limemia, Nkolo, likolo na moboko ya Liloba na
Yo pe ya Molimo Mosantu na Yo, tozali na esengo mingi
ete toyebi esika mbotama na biso euti. Tozali na esengo
ete “tobotami na mokano na moto te, to pe na mposa ya
nzoto te, kasi na mokano na Nzambe”.

Pe tozali kobondela, lelo, Tata, mpo na baoyo
bazali kosenga sasaipi ngolu ya bolimbisi, ete Molimo
na Yo esala mosala yango, Nkolo. Nzela moko ezali te
mpo na ngai kosala yango; nazali bobele moto,
mwana mosusu ya Kis. Kasi tozali na bosenga na Yo,
Molimo Mosantu.

E Nzambe, tika ete nazala lokola Samuele, moto
oyo asakolaka Solo ya Liloba. Pe Otatoli Yango, kino
sikawa, pe nandimi ete Okokoba kosala bongo, ntango
nyonso nakotikala sembo epai na Yo.

Tika ete bango nyonso bakoka kozua Bomoi ya
Seko sasaipi, Tata. Tika ete bakoka kobosana mokolo
ya lelo te. Pe ntango ngonga ekokoka mpo ete batika
mokili oyo, tika ete oyo, nauti kolobela bango, ekoma
solo. Ndenge tofandi awa lelo, lokola bato oyo bakoki
kokufa, kotalaka saa na biso, kokanisaka bilei na biso
ya pokwa, mosala ya lobi, mitungisi pe mpasi ya
bomoi, na ntango wana ekozala lisusu te. Nyonso
wana ekosila. Mitungisi ekozala lisusu te; kasi esengo
moko monene ya Libela na libela. Pesa bango lolenge
ya Bomoi oyo wana, Tata, na moko na moko. Pe tika
ete. ..

Oyo nazali kosenga Yo, Tata, ezali ete moto moko na
moko oyo azali awa na ntongo ya lelo, oyo ayoki ngai
koloba na ntina na emononeli oyo, tika ete nakoka
kokutana na moko na moko na ngambo mosusu; atako
mibali mosusu bazali awa oyo bakondima ngai te, na basi
pe, lokola. Kasi, Tata, kotika ata moke te ete ezala libaku
mpo na biso. Tokoka kokutana na bango Kuna, bango pe
bakima mbangu, pe toyambana na kogangaka : “Ndeko na
biso ya bolingo”. Tika ete ezala ndenge etalisamaki Kuna,
Nkolo, mpo na moko na moko, baoyo nyonso nalingi pe
baoyo nyonso balingi ngai. Nabondeli ete ezala bongo,
Nkolo. Pe nalingi bango nyonso. Tika ete bazala, Tata.
Nabonzeli bango sasaipi Bomoi ya Seko. Tika basala eteni
oyo ya bango, mpo ete bayamba Yango. Mpo nasengi
yango na Nkombo na Yesu. Amen.

Totikali bobele na mwa ntango moke, mpo na
kobondela mpo na babeli. Namoni tozali na elenge
mwasi moko na bokono awa, pe mwasi moko afandi na
kiti ya bibosono.

Sasaipi, nazali koloba na bandeko na ngai ya
bolingo, ya mibali pe ya basi, nabondeli bino bososola
ngai mabe te. Na—nayebi oyo esalemaki te. Nayebi oyo
esalemaki te. Kasi, e Nzambe, ntango nakokufa, tika ete
nazonga Kuna. Tika bobele ete nazonga lisusu na Esika
oyo kuna, kuna nde esika nalingi kozala, ata soki ezalaki
wapi. Nazali koluka kozala lokola Polo te, oyo
atombwamaki kino na lola ya misato. Ngai nalobi
bongo te. Nandimi ete Azali bobele koluka kolendisa
ngai, koluka kopesa ngai mwa eloko moko mpo na
kopusa ngai nakoba kokende liboso, kati na mosala na
ngai ya sika oyo ezali koya.

(Ekamatami na kati ya Mokonzi oyo aboyami,
eteyamaki mokolo mwa 15 sanza ya misato mobu 1960)

Esalemi na lingala na mobu 2004.

Liyebisi ya makoki ya mokolo-eloko

Makoki nyonso ekopesama na ndingisa. Buku oyo, ekoki
kozala imprimé na masini ya ndako mpo na yo moko to
kokabama, ofelé, lokola esalelo mpo na kopalanganisa
Nsango Malamu ya Yesu Klisto. Buku oyo ekoki
kotekama te, koyikanisama te, kotiama na site internet
te, kobombama mpo na kolukaluka te, kolimbolama
na nkota mosusu te, to kosalela yango mpo na kosenga
misolo te, kozanga ndingisa ekomami mpenza na Voice
Of God Recordings®.

Soki olingi koyeba makambo mosusu to kozua bisalelo
mosusu, koméla:

Voice OF Gop RECORDINGS
P.O. Box 950, JEFFERSONVILLE, INDIANA 47131 U.S.A.

www.branham.org

